
Mamatsy vola ny fikarohana momba ny hazo baobab an’i Madagasikara 

ny governemanta amerikana 
Vatsim-pikarohana mitentina 130.000 dolara no omen’ny USAID ny Oniversiten’Antananarivo 

 
ANTANANARIVO : Karazan-kazo baobab malaza eto Madagasikara ny Adansonia grandidieri Baillon, 
izay tena manana ny anjara toerany eo amin’ny toekarena sy kolontsain’ny firenena. Kamboty koa anefa 
izy ireny. 

Ny mpikaroka eo amin’ny sehatry ny botanique toa ny Dr. Seheno Andriantsaralaza, ao amin'ny 
Oniversiten’Antananarivo, dia mihevitra ireo baobab ireo ho toy ny "kamboty" satria lany tamingana ireo 
biby mpanaparitaka ara-voajanahary ny voan’ny baobab, hany ka manakana ny fahafahan'ny hazo hiteraka. 
Anisan’izany ny aepyornis, ny gidro be, sy ny sokatra goavambe, izay maty avokoa efa 1.000 taona lasa 
izay. 

"Tsy fantatra ahoana ny fomba anaparitahan’ny biby ny voan'ny baobab amin'izao fotoana izao," hoy ny 
fanazavan'ny Dr. Andriantsaralaza. Zava-miafina izay katsahany vahana miaraka amin'ny fanampian’ny 
governemanta amerikana. 

Ny Dr. Andriantsaralaza dia mpahay siansa Malagasy voafantina hahazo famatsiam-bola avy amin'ny 
tetikasa Partnerships for Enhanced Engagement in Research (PEER) an’ny Sampandraharahan’i Etazonia 
misahana ny Fampandrosoana Iraisam-pirenena (USAID), farany teo. Ny tetikasa PEER dia manolotra 
vatsim-pikarohana amin’ny alalan’ny fifaninanana ho an’ireo mpahay siansa aty amin'ny firenena an-dàlam-
pandrosoana hiara-hiasa amin'ny mpikaroka amerikana hamaha ny olana sasantsasany tena manahirana eo 
amin’ny sehatry ny fampandrosoana. 

Efa maromaro ny mpikaroka malagasy nahazo vatsim-pikarohana PEER avy amin’ny USAID, ahitana ny 
fananganana ivon-toerana ho an'ny ala sarobidin'i Madagasikara, sy ny famoronana proteine avy amin'ny 
angely izay manaja ny tontolo iainana . 

Nahazo 130.000 dolara ny Dr. Andriantsaralaza hikarohana iza amin’ireo biby amin’izao fotoana izao ireo 
no mety manaparitaka ny voana baobab. "Ny tanjona dia ny hahitana raha misy karazana gidro, ohatra, 
izay mety manaparitaka ny voany [baobab]," hoy ny Dr. Andriantsaralaza. "Raha misy izany, dia zava-

dehibe ho an'ny mpitantana ny faritra voaaro sy ny vondron’olona ifotony ny miaro ireo karazana ireo 
mba hikajiana hatrany ny hazo baobab sy ny tontolo iainana." 

Lafiny iray hafa amin'ny fikarohana ataon'ny Dr. Andriantsaralaza ny fandinihana ny fampiasan’ny 
olombelona ny vokatra azo avy amin’ny baobab. Ny voankazo, ny voany sy ny hoditry ny baobab dia miha 
be mpampiasa atao akora fototra amin'ny sakafo sy ny cosmetique, saingy tsy dia mbola hitan'ny mpahay 
siansa loatra hatraiza ny ahazoana mampiasa azy maharitra. Hiara-hiasa amin'ireo vondron’olona ifotony 
sy orinasa eo an-toerana ny tetikasa hamolavola asa fitadiavam-bola izay ahafahana mampiasa maharitra 
ny baobab. 

Ny governemanta amerikana dia miaiky ny maha-zava-dehibe ho an’izao tontolo izao ny harena 
voajanahary tsy manam-paharoa eto Madagasikara sy ny anjara asa lehibe entiny ho an’ny 
fampandrosoana ara-toekarena sy ny maha-olombelona eto amin’ny firenena. Miara-miasa akaiky amin'ny 
fanjakana sy ny vahoaka malagasy izahay, toa ny #mpirahalahy mianala, hiarovana ny harena 
voajanaharin'ny firenena sy ny zava-boary isan-karazany amin'ny fitrandrahana tsy ara-dalàna sy tsy 
maharitra izay mety hitera-doza ho an’ny lova ara-tontolo iainana sy ny ho avy ara-toekarena. 
Hatramin'ny 2013 ny governemanta amerikana dia namatsy vola mitentina 55 tapitrisa dolara ho an’ny 
tetikasa mampiroborobo sy manatsara ny fivelomana maharitra ho an'ny vondron’olona ifotony, 
manamafy ny fitantanana ny harena voajanahary, manamafy ny hetsika hampitsaharana ny fanondranana 
biby an-tsokosoko sy hiarovana hekitara an'arivony maro amin'ny fitrandrahana tsy ara-dalàna sy tsy 
maharitra. 

